
МИНТАҚАДА МОНЕТАР СИЁСАТНИ АМАЛГА ОШИРИШНИНГ 
АСОСИЙ МАСАЛАЛАРИ

Ўзбекистон Республикаси мустақиллигининг дастлабки йилларидан бошлаб, олиб борилаётган самарали иктисодий сиёсат ва ислохотлар республика худудида барқарор монетар муҳитни яратишга асос бўлиб келмоқда. Ўтган 2014 йилда пул-кредит сиёсати Республика Марказий банки томонидан «Ўзбекистон Республикаси Марказий банки тўғрисида »ги Қонуни, «Монетар сиёсатнинг 2014 йилга мўлжалланган асосий йўналишлари» ва Вазирлар Маҳкамасининг 2003 йил 4 февралдаги «Пул-кредит кўрсаткичларини тартибга солиш механизмини такомиллаштириш чора-тадбирлари тўғрисида»ги Қарори талаблари асосида амалга оширилиб бормоқда. Бу борадаги ишлар давомида асосий эътибор, инфляция даражасини 6-7 фоизли мақсадли параметри доирасида бўлишини таъминлаш, юқори иқтисодий ўсиш суръатларини молиявий кўллаб-қувватлаш ва иқтисодиётдаги пул таклифини мақбул даражада ушлаб туришга қаратилган.
Юқоридагилар билан биргаликда, Марказий банк томонидан пул агрегатларини ўзгариши, пул бозоридаги ҳолат ва тижорат банкларининг ликвидлилиги бўйича мунтазам таҳлилий мониторинг тадбирлари олиб борилмоқда.
Амалга оширилган ишлар натижасида, давлат бюджетининг ялпи ички махсулотга нисбатан 0,2 фоизга профицит билан ижро этилишига эришилди ва бюджетдан ташқари давлат мақсадли жамғармалари хисобварақларида пул маблағларининг жамланиб борилиши пул массасини ўсишининг олдини олувчи омиллардан бирига айланди.
Шунингдек, Республика Тикланиш ва тараққиёт жамғармаси ҳисобварағига жорий тушумлар ҳисобидан қўшимча равишда 1,6 млрд. АҚШ доллари миқдорида маблағлар йўналтирилиши ҳисобига пул массасини 3,6 трлн.сўмга ўсиши олди олиниб, иқтисодиётдаги инфляцион босимнинг бир қадар пасайишига хизмат қилди. Монетар сиёсатдаги амалий ҳаракатлар натижасида инфляция даражаси белгиланган прогноз кўрсаткичларига нисбатан сезиларли даражада паст бўлди ва йил якунлари бўйича у 6,1 фоизни ташкил этди. 
	Мамлакатдаги инфляция ва иқтисодий ўсишнинг мақсадли параметрларидан келиб чиққан ҳолда, Марказий банк пул таклифи ҳажмини мақбуллаштириш мақсадида пул-кредит сиёсатининг бозор инструментларидан фаол фойдаланишни мақсадга мувофиқ деб биламиз.
	Жумладан, ўтган йил давомида пул бозорида банк тизимини соф ташқи активларининг кўпайиши ҳисобига шаклланган қўшимча ликвидликни Марказий банкнинг махсус депозитларига жалб қилиш (стерилизация) опрециялари амалга оширилиб, натижада 2014 йилда амалга оширилган депозит оперцияларининг ўртача ҳажми ўтган йилларга нисбатан 1,1 баробарга ошди.
	Республикамизда олиб борилаётган монетар сиёсат банкларнинг барқарор равишда ривожланишига, банк тизимига бўлган ишончнинг йилдан-йилга ошиши ҳамда ахоли реал даромадларининг ўсиб боришига, аҳоли ва хўжалик юритувчи субъектларнинг бўш пул маблаҳларини омонатларга жалб қилишга шароит яратиб бермоқда. Тижорат банкларининг ресурс базасини кўпайтириш борасида амалгa оширилаётган иқтисодий ислоҳотлар банкларнинг жами депозитлари ҳажминиг йилдан-йилга ошиб боришини таъминламоқда. Хусусан, ушбу кўрсаткич 2013-2014 йиллар давомида 30,5 фоизга ўсиб, 2015 йилнинг 1 январь ҳолатига кўра, 28,5 трлн.сўмни ташкил этди.
	Бу йилларда мажбурий резерв талаблари инструментидан фойдаланиш ҳам давом эттирилди. Бунда мажбурий захира меёрлари инфляция ва пул массасининг белгиланган мақсадли параметрларидан келиб чикиб ҳамда тижорат банкларида узоқ муддатли ресурс базасини янада кенгайтириш асносида муддати 1 йилгача бўлган депозитлар учун 15 фоиз, муддати 1 йилдан 3 йилгача бўлган депозитлар учун 12 фоиз, муддати 3 йилдан ортик бўлган депозитлар учун 10,5 фоиз миқдорида ўзгартирилмасдан колдирилди. Натижада 2014 йил охирига келиб, банк тизими ресурс базасининг кенгайиши ва унинг таркибида узоқ муддатли депозитлар улушининг ортиб боришига мутаносиб равишда тижорат банкларининг Марказий банкдаги мажбурий захиралари ҳажми йил бошига нисбатан 155,0 млрд. сўмга ошди.
	2014 йилда Марказий банк томонидан пул бозоридаги фоиз ставкаларини бошқариш ва иқтисодий ўсиш жараёнларини рағбатлантириш мақсадида қайта молиялаштириш воситаларидан ҳам кенг фойдаланилди. Мамлакатдаги инфляция даражаси, пул массаси ва бошка макроиқтисодий кўрсаткичлар ҳисобга олинган ҳолда, Марказий банкнинг қайта молиялаш ставкаси 2014 йилнинг 1 январидан йиллик 12 фоиздан 10 фоизга туширилди ва йил давомида бу кўрсаткич ушлаб турилди [2]. Қайта молиялаштириш ставкасининг бундай пасайтирилиши ижобий натижа бериб, пул бозорида фоиз ставкаларининг пасайишига, реал сектор корхоналарининг инвестицион имкониятларини ошишига ҳамда иқтисодиётни барча соҳаларини кредитлаш ҳажмини янада кенгайишига хизмат қилди. 
	Хулоса қилиб айтганда, Ўзбекистон республикасида пул-кредит соҳасида олиб борилаётган чуқур ислоҳотлар пул массасининг прогноз кўрсаткичлардан паст бўлишини таъминлаган ҳолда, инфляция даражасига монетар омилларнинг таъсирини олдини олиш имконини беради.
	Таҳлилларимизча, келгусида мамлакатимизда пул-кредит соҳасида самарали ишларни амалга ошириш учун, қуйидаги йўналишлардаги зарурий чора-тадбирларни амалга оширишимиз лозим:
-	пул-кредит соҳасида мустақиллик йилларида эришилган самарали ишларни давом эттириш мақсадида, ижобий натижалар берган монетар сиёсат инструментларидан кенг фойдаланиш; 
-	республикамизда ишлаб чиқарилаётган асосий экспорт маҳсулотларига жаҳон бозоридаги талаб ва таклиф ҳамда нархлар прогнозини чуқур ўрганган ҳолда жорий йил давомида ҳам мамлакатимиз тўлов баланси, шу билан биргаликда ташқи савдо балансини ижобий сальдосини сақлаб қолиш мақсадида амалий тадбирлар ишлаб чиқиш;  
-	2015 йил учун инфляция даражаси мақсадли кўрсаткичини ўтган йилларга нисбатан пасайтириш чораларини кўриш;
-	2015 йилда иқтисодиётимизда туб таркибий ўзгаришларни амалга ошириш, модернизация ва диверсификация жараёнларини изчил давом эттириш ҳисобидан хусусий мулк ва хусусий тадбиркорликка кенг йўл очиб беришдек устувор вазифамиздан келиб чиққан ҳолда, қўйилган вазифани бажариш мақсадида, бу йўлда мавжуд бўлган барча тўсик ва чеклашларни танқидий кўриб чиққан ҳолда, уларга тўлиқ иқтисодий эркинлик бериш; 
-	Ушбу соҳада пуллик ва сервис хизматлар жабҳасини янада ривожлантириш. 
	Сўнгги йиллар давомида «Мудис», «Стандарт энд Пурс» ва «Фитч рейтингс» каби етакчи рейтинг агентликлари Ўзбекистон банк тизими фаолиятини «барқарор» деб баҳоламоқда. Шуни алоҳида таъкидлаш керакки, агар 2011 йилда мамлакатимизнинг 13 та тижорат банки юқори рейтинг баҳоларига сазовор бўлган бўлса, бугунги кунда республикамизнинг барча 26 та банки ана шундай баҳога лойиқ кўрилди [1].
	Монетар сиёсат борасида амалга оширилаётган чуқур иқтисодий ислоҳотлар ва уларни ўз вактида амалга ошириш жараёнлари, Республикамиз иқтисодиётини янада барқарор ривожланишига ва келгусида ривожланган давлатлар қаторидан ўрин олишга замин яратиб, халкимиз турмуш фаровонлигини оширишга хизмат қилиб келмоқда. 	

Адабиётлар:
1.Ўзбекистон Президенти Ислом Каримовнинг мамлакатимизни 2014 йилда ижтимоий-иқтисодий ривожлантириш якунлари ва 2015 йилга мўлжалланган иқтисодий дастурнинг энг муҳим устувор йўналишларига бағишланган Вазирлар Маҳкамасининг мажлисидаги маърузаси.
2.Банк ахборотномаси газетасининг 2015 йил 28 январдаги №4 сони.
